
 Ш.Д. Батырбаева

ЭМГЕКТИН ЖАЛПЫ МҮНӨЗДӨМӨСҮ

     
Теманын актуалдуулугу. Эгемендикке жана мамлекеттик көз каранды эместикке ээ болгондон бери өлкөбүздүн коомдук-саясий, чарбалык маданий турмушунда болуп өткөн терең өзгөрүүлөрдүн жүрүшүндө, анык демократиялык жана жарандык коомдун калыптанышында борбордук орунду адам, же азыркы учурдагы терминалогия боюнча адам фактору ээлеп келди. Анткени кандай гана коом болбосун анын ар тараптан өнүгүүсү түздөн-түз адамдардын аракетине, жаратмандык касиетине байланыштуу, атүгүл ага көз каранды эмеспи. Башкасын айтпаганда да айрыкча, 2005-жылкы Март революциясы эл ээрчиген, калайыктын жапырт колдоосуна арзыган жетик жетекчилердин, таанымал такшалган лидерлердин тагдыр чечээр талылуу тарыхый окуялардын маалында, чечүүчү учурда элдин толкунунун, келечекке умтулуусун багытын аныктаар башкы ролду ойноорун дагы бир ирет далилдеди.

  
 Диссертациянын темасынын актуалдуулугу Ички Теңир Тоолук бир катар чыгаан инсандардын кыргыз тарыхындагы ролун кенен ачып бергендиги менен аныкталат. Анан калса аларды айрым бир региондун алкагында ачып берүү мезгил талабы экени шексиз жана илимий-практикалык жактан абдан актуалдуу. Чыгаан  инсандардын Ата  Журт алдында өтөгөн ак эмгегин ынанымдуу калыс баяндоо, алардын тарыхый ишмердиктеринин маанисин чечмелөө жаңыдан калыптанып, кайра жаралып жаткан кыргыз мамлекетинин өткөндөгүсүн тереңирээк түшүнүү үчүн эле эмес, азыркы учурдагы абалын анализдөө, келечекте өнүгүүсүнүн өңүтүн аныктоо үчүн да маани-маңызы зор илимий милдет.

     
Маселенин илимий изилденүү деңгээли.  Кыргыздардын  ХIХ кылымдын орто чени - ХХ кылымдын башындагы чыгаан жол башчыларынын көп кырдуу ишмердиктерин иликтөөнү орус окумуштуулары П.П.Семенов-Тянь-Шанский
, Н.А.Северцов
, теги казак Ч.Ч. Валиханов
, Н.А.Аристов
 башташкан. Аристовдун эмгеги кечээ жакында гана жарык көрдү.
Кыргыздын алгачкы тарыхчылары О.Сыдыков
 менен Б.Солтоноев
 да бул багытта иштешкен. ХХ кылымдын 20-30-жылдарында кыргыз элинин тарыхын изилдөөгө    баш оту менен киришип, аны адеп илимий нукка салган илимпоз В.В.Бартольд
 менен С.М.Абрамзон
 болгон деп баса белгилөөгө толук негиз бар. Жаңыдан калыптанып жаткан кыргыз тарыхнаамесинин инсантаануу багытына байланыштуу маселе боюнча илимий изилдөөлөрдү жүргүзүү менен Б.Жамгырчинов
 жана А.Н. Бернштам
 40-жылдарда алектенген. 

Кыргызстандын ХIХ кылымдагы социалдык-экономикалык жана саясий абалын, кыргыздардын коңшу элдер менен карым-катнашын, айрыкча Кыргыз-Кокон, Кыргыз-Россия байланыштарын изилдөөгө 50-60-жылдарда көрүнүктүү окумуштуу А.Хасанов
 бараандуу салым кошкон. 

Аталган окумуштуунун илимий иликтөөлөрүн ХХ кылымдын 60-80-жылдарында ири илимпоз К.Үсөнбаев
 толуктап уланткан. Ошондогу аргасыз кетирген кемчилик, кенемтелерди оңдоо ооматына окумуштуу 90-жылдарда, эгемендиктин учурунда гана ээ болду
. 

ХVIII-ХIХ кылымдардагы кыргыз-орус байланыштарынын тарыхын жана Кокон хандыгынын коомдук-саясий турмушуна кыргыздардын активдүү катышуусун академик В.М.Плоских терең изилдеген
. 

Бирок кыргыз тарыхын изилдөөдө социалисттик идеологияга ылайык аша чабууларга жол берилип келген. Мындан кыргыз тарыхнамеси 90-жылдардын башында, Кыргызстандын эгемендиги жана мамлекеттик көз каранды эместиги жарыялангандан соң арыла баштаганы анык. Улуттук аң-сезимдин кескин өсүшү мамлекеттик денгээлде жалпы калайык-калктын жапырт катышуусу менен чыгаан инсандардын мааракелерин өткөрүүгө шарт түздү. Натыйжада Курманжан датканын, Алымбек датканын, Байтик баатырдын, Шабдан баатырдын, Ормон хандын, Ажыбек баатырдын, Боромбай бийдин, Жайыл баатырдын ж.б. тарыхий инсандардын мааракелери илимий иш чаралар менен коштолуп турду. Мааракелерге даярдык көрүү маалында көптөгөн макалалар газета, журналдарга жарыяланып бир катар жыйнактар басмадан басылып чыкты
. Бул багытта ири илимпоздор К.Үсөнбаев, С.Аттокуров, жаңы муундагы таланттуу тарыхчылар Т.Кененсариев, Т.Чороев, Т.Өмүрбеков, К.Молдокасымов, А.Бедельбаев, Д.Сапаралиев, Б.Абытов, Р.Жолдошев ж.б. макалалары жарыяланды
. Айрым чыгаан инсандардын көп кырдуу ишмердигин ар тараптан изилдеген диссертациялар жазылып, аларга арналган алгачкы монографиялар жаралды
. 

Кыргызстандын тарыхындагы чыгаан инсандардын ролу жана ээлеген орду тууралуу таасын айтылган ой-пикирлер, такталган маалыматтар белгилүү илимпоздор Ж.Жунушалиевдин, С.Аттокуровдун, Ж.Малабаевдин көлөмдүү эмгектеринде да өтө көп
. Акыркы жылдарда орто кылымдардагы кыргыз инсандары тууралуу илимий-популярдуу очерктердин сериясы чыгаан тарыхчы О.Ж.Осмонов тарабынан жазылды. Айтмакчы, аталган тажрыйбалуу аалымдын «Кыргызстандын тарыхы» боюнча авторлошуп жазган окуу китептеринин тийиштүү бөлүмдөрү да бул өңүттө кыскача маалыматтарга бай
. Чыгаан инсандар тууралуу кыскача маалыматтар бөлөк окумуштуулар биргелешип жазган «Кыргызстан тарыхы» окуу китептеринде да берилүүдө
.


Ошого карабастан кыргыз элинин чыгаан инсандарынын  ХIХ кылымдагы Ала Тоолуу Ата Журтубуздун тарыхындагы ролу жана ээлеген орду тууралуу маселе толук изилденип бүттү деп айта албайбыз. Себеби, буга чейинки атайлап жүргүзүлгөн илимий иликтөөлөр айрым гана тарыхый инсандардын айланасында аткарылып келди, т.а. аларда болгону 10-15 эң ири инсандын гана ишмердиги камтылды. Ал эми чыгаан инсандардын далайы алигиче коомчулукка дайынсыз бойдон кала берүүдө. Алсак андай атак-даңкы анык илимий негизде козголо элек инсандардын катарына Ажыбек баатыр, Үмөтаалы, Осмон датка, Турдуке баатыр, Чоко баатыр ж.б. кирет.     
Иштин максаты жана милдеттери. Диссертациялык иштин негизги максаты - аталган мезгилдеги Ички Теңир Тоолук кыргыздардан чыккан чыгаан инсандардын коомдук-саясий көп кырдуу ишмердигин ар тараптан комплекстүү түрдө изилдөө, жалпы Кыргызстандын жана чөлкөмдүн тарыхында: коомдук, саясий, чарбалык–маданий турмушунда алардын ээлеген ордун жана ролун архивдик жана сейрек кездешүүчү материалдардын, ошондой эле башка тарыхий булактардын негизинде тагыраак чечмелеп, ачып берүү. Бул максатка жетүү үчүн төмөндөгүдөй милдеттер коюлду:

· Ички Теңир Тоолук кыргыздардын ХIХ кылымдагы коомдук-экономикалык жана саясий абалын анализдөө, ошол доордун өзгөчөлүктөрүнө, өнүгүү өңүтүнө жалпы мүнөздөмө берүү;

· Чөлкөмдүн түпкү калкына карата коңшу өлкөлөрдүн, Кокон хандыгы, Цинь жана Россия империяларынын саясатынын маңызын, алардын алакаларынын башкы багыттарын ачып берүү;

· Ички Теңир Тоолук кыргыздардан чыккан чыгаан инсандардын өтөлгөлүү өмүр жолундагы, коомдук–саясий ишмердигиндеги урунттуу учурларды тактап изилдөө;

· Чыгаан инсандардын жергиликтүү калктын көз каранды эместик  үчүн чет жерлик баскынчыларга каршы күрөштөрүнө жетекчилик кылуусун ачып берүү;

· Тарыхий инсандардын өз ара мамилелериндеги талылуу маселелерди, кыйынчылыктар менен ийгиликтерди иликтөө;

· Бөлөк бөтөн элдер, мамлекеттер менен карым катнаш кылууда чыгаан инсандардын чечүүчү ролуна басым жасоо, алардын элчилик өнөрүн баса көрсөтүү;

· Чыгаан инсандардын чарбачылыктын ар кандай тармактарын өнүктүрүүгө кошкон салымын, калкынын жашоосун жакшыртуу, жан дүйнөсүн байытуу үчүн көргөн камкордугун чагылдыруу.

Хронологиялык чектери. Диссертациялык иш ХIХ кылымдын орто ченинен ХХ кылымдын башына чейинки мезгилди, б.а. негизинен колониалдык доорду өз ичине камтыйт. Себеби ошол доордогу, анын алдындагы ага чейинки Ички Теңир Тоодо болуп өткөн олуттуу окуялар, мындагы кыргыздардын чарбалык, коомдук–саясий жана маданий турмушундагы кескин өзгөрүүлөр бири-бири менен тыгыз байланыштуу. Ушул мезгилдин алгачкы баскычы (50-70-жж) жалпы кыргыз калкы үчүн өзүнчө бир өткөөл доор болгону шексиз. Анткени дал ошол доордо Кокон хандыгы, Россия жана Цинь империясы сыяктуу күч-кубаттуу мамлекеттердин Кыргызстанда биротоло өз үстөмдүгүн орнотуу аракеттери күчөп, ал аймактын Россиянын колониясына айлануусу менен аяктаган, т.а. кыргыз элинин кийинки дээрлик 62 жылга созулаар тагдыры чечилип, тарыхынын колониалдык (1855-1917) мезгили баш баккан. Ошондо  калайык-калк арасынан чыгаан инсандардын жаңы мууну суурулуп чыккан. Биринен бири кем калбаган кыргыздын кыйындары ошондогу оош-кыйышы көп оомалуу-төкмөлүү оор заманда жоолашкан жоого эч жалтактабай катуу каршылык көрсөтүшкөн, кезеги келгенде кеп-сөзгө келип, эл-жердин бейпилдигин, тынчтыкты камсыз кылууга умтулушкан.

     
Айтылуу Алымбек датка, Ормон хан, Боромбай бий, Алымкул аталык, Ажыбек баатыр, Жантай, Жангарач, Курманжан датка, Байтик баатыр, Шабдан баатыр ж.б. кырдаалга жараша кыргызга кызмат кылып, элине баш-көз болушкан, ынтымакты чыңдоону көздөшкөн, карапайым калктын турмуш-тиричилигин оңоо үчүн аракеттенишкен. Ички Теңир Тоолук чыгаан инсандар Үмөтаалы, Турдуке баатыр, Осмон датка, Чоко баатыр ж.б. дагы ушундай мүдөө-тилектерди аркалап жүрүп өмүр өткөрүшкөнүнө ушул диссертациядагы конкреттүү тарыхий даректер далил болоору бышык.

    
 Иштин теориялык - методологиялык негизин – коомдогу окуяларды, өзгөрүүлөрдү окуп үйрөнүүдөгү объективдүүлүк жана тарыхий таанып билүү принциптери, системалуу түрдө салыштырып иликтөө, биографиялык ж.б. ыкмалар түздү. Ошондой эле коомдук өнүгүүнүн жүрүшүндө чечүүчү ролду адам факторуна, адам баласынын жаратмандык касиетине ыйгаруучу тарыхты түшүнүүгө цивилизациялык мамиле көнүлдүн борборунда болду.

     
Негизги тарыхий булактар. Илимий иштин негизин ар түрдүү тарыхий булактар түздү. Алардын арасынан көбүнчө архивдик даректерге жана ХIХ кылымда жазылып калган расмий кабарларга, географиялык, статистикалык, этнографиялык, тырыхий маалыматтардын жыйнактарына таяндык. Такталган тарыхий материалдардын көпчүлүгү Кыргыз Республикасынын, Казакстан, Өзбекстан Республикаларынын Борбордук мамлекеттик архивдеринин ар кайсыл фонддорунан иргелди.

     
Архивдик даректерден тышкары диссертациялык иликтөөнү жүргүзүүдө ошол доордогу мезгилдүү басма сөз каражаттарына («Туркестанские ведомости», «Туркестанская туземная газета», «Семиреченские областные ведомости» ж.б. газеталар) жарыяланган материалдар колдонулду. Кызыктуу кабарлардын кыйласын «Түркстан жыйнагынын» 15, 16, 49, 59-томдоруна киргизилген материалдардан жана башка статистикалык, этнографиялык, тарыхий жыйнактардан иргеп алдык. Булардан тышкары кезинде Орус географиялык коомунун запискаларына басылган макалалардагы темага тиешелүү маалыматтарды пайдаландык. Андай мааниси терең айрым макалаларды ХIХ к. 60-70-жылдарында М.Венюков, А.Макшеев,Н.А. Маев ж.б. жазганы маалым. 

     
Албетте жазуусунан убактылуу ажырап калган бөлөк көчмөн калктар сыяктуу эле кыргыз элинин да эзелтеден берки бай тарыхын изилдөөдө элдик санжыранын жана ар кандай уламыш-баяндардын мааниси зор. Акылман ата-бабалардын Ата Журтка кылган ак кызматы, эрдиктери жөнүндө элдик уламыш-баяндарды архивдик даректер ж.б. жазуу жүзүндөгү тарыхий булактар менен салыштырып иликтөө аркылуу колдондук. Жыйынтыктап айтканда топтолгон тарыхий булактардын баардыгын ирээти менен изилдеп, анализ жасоо, чечмелөө, аларга таянып акыйкат жыйынтык чыгаруу гана ишти үзүрлүү  аяктоого алып келди.

     
Изилдөөнүн илимий жаңылыгы көп жылдар бою, бөтөнчө советтик мезгилде Кыргызстандын тарыхындагы чыгаан инсандардын ролу жана ээлеген орду кыргыз тарыхнаамесинде, талапка ылайык деңгээлде изилденбей тарыхтын бүктөмүндө калып, экинчи планга сүрүлүп, атүгүл реакциячыл күчтөр катары тескери мүнөздөлүп келгени менен аныкталат. Унутта калган чыгаан инсандардын коомдук-саясий ишмердигин, өрнөктүү өмүр жолун биринчи жолу өзүнчө бир чөлкөмдүн - Ички Теңир Тоонун мисалында, тагдыр чечээр окуяларга бай өзгөчөлөнгөн доордун алкагында ар тараптан комплекстүү изилдөөгө аракеттендик. 


Диссертациянын практикалык мааниси кыргыз тарых илиминде акыркы учурда калыптанып жаткан инсантаануу багытына белгилүү салым кошот. Изилдөөнүн негизги жоболору, жыйынтыктары жана тыянактары Кыргызстандын ХIХ к. орто чени - ХХ к. башындагы тарыхын толук калыбына келтирүүгө түрткү берээри талашсыз. Ошондой эле иштеги конкреттүү материал орто мектептердин окуучулары, жогорку жана орто окуу жайлардын студенттери үчүн жаңы муундагы окуу китептерин, дарстарды, атайын курстарды даярдоодо колдонулушу мүмкүн. Ошону менен бирге ишибиз унутта калган инсандарга коомчулуктун кызыгуусу уламдан-улам артып бара жаткан азыркы шартта алардын жаркын элесин элге кең-кесири ачып берүүгө шарт түзөөрүнө эч кандай күмөнүбүз жок.

Диссертациянын коргоого коюлуучу негизги жоболору.
1. Ички Теңир Тоодо XIX кылымдын ортосу - XX кылымдын башында   көчмөндүү мал чарбачылыгына көбүрөөк басым жасалып жергиликтүү калк дан эгиндерин эгишип, багбанчылык, соода-сатык жана кол өнөрчүлүк менен алектенгени  да  чарбада белгилүү орунду ээлеп,  аймактагы элдердин жашоо шартына түздөн -түз таасир эткен.

2. Ички Теңир Тоодогу өзгөргөн кырдаалга жараша Ажыбек баатырдын адепки жылдарда кыргыз жеринин чегин, кыйыр бүтүндүгүн чет жерлик баскынчылардан коргоодо ойногон ролу. 

3. Ички Теңир Тоолук кыргыздардын орус оторчуларынын баскынчылык аракеттеринин маалындагы көз каранды эместик үчүн күрөшүнө Ормон хандын тун уулу Үмөтаалы жетекчилик кылышы. 

4. Турдуке баатыр Тоймат уулунун аймактагы Кокондук Куртка  бектеринин, Чыгыш Туркстандагы: Кашкар, Какшаал, Хотан, Үч Турпан, Ак-Суу аймактарындагы Цинь аскерлеринин аракеттерине каршы туруусу, Батыш Сибирдеги орус бийлиги менен мамиле түзүүнү туура көрүшү 

5. Тайлак баатырдын уулу Осмон датканын калайык-калктын жай турмушу, бардар жакшы жашоосу үчүн кам көрүү, Ата Журттун өз алдынчалыгын жат душмандардан коргоо максаты. 

6. Ички Теңир Тоо Россияга толук каратылгандан кийинки административдик-аймактык бөлүштүрүүлөрдүн, чөлкөмдү колониялык башкаруу жөнүндө жоболордун чыгаан инсандардын коомдук абалына таасири. Чоко баатырдын ушундай абалга кабылуусу. 
          
Изилдөөнүн натыйжаларын апробациялоо бир катар республикалык, эл аралык илимий конференцияларда, симпозиумдарда (Бишкек, Нарын, Ош, Алматы), НМУде лекцияларда, семинардык сабактарда ишке ашырылды. Иликтенип жаткан тема боюнча 9 илимий макалалар ар кандай жыйнактарга, Ж.Баласагын атындагы КУУнин, НМУнин, Аль Фараби атындагы КазУУнин жарчыларына жарыяланды. Алардын жалпы көлөмү 6 б.т. жакын. 

     
Диссертациянын структурасы жана көлөмү. Диссертация кириш сөздөн, 3 баптан, корутундудан жана колдонулган адабияттардын тизмесинен турат. Көлөмү компьютерге терилген 162 барак.
ИШТИН НЕГИЗГИ МАЗМУНУ


Биринчи бап.
 «Ички Теңир Тоонун ХIХ кылымдын орто чени жана экинчи жарымындагы чарбасы жана коомдук саясий турмушу». Кыргызстандын территориясынын басымдуу көпчүлүк бөлүгүн кучагына алган тоолордун  тилкеси (системасы) Тянь-Шань деп аталат. Анын кыргызча өз аты Теңир Тоо же Ала-Тоо (теңир, асман - кытайча тянь, тоо – кытайча шань, б.а. асман тиреген бийик тоо дегенди билгизет). Теңир Тоонун азыраак чыгыш бөлүгү Кытай ээлигинде, көбүрөөк борбордук жана батыш бөлүгү негизинен Кыргызстанга тиешелүү. Бул бапта негизинен XIX к.орто чениндеги Ички Теңир Тоонун чарбасы, анын административдик–аймактык бөлүнүүсү жана уруу - уруктардын  коомдук саясий турмушу көрсөтүлгөн. 

Белгилүү болгондой Ички Теңир Тоо деген тарыхий - географиялык түшүнүк өз ичине бир нече чоң өрөөндөрдү камтыйт. Алар: Ак-Талаа, Ат-Башы, Жумгал, Кочкор, Нарын жана Тогуз-Торо өрөөндөрү. 


Мындан тышкары Аксай, Арпа, Кара-Кужур, Кара-Саз, Солтон-Сары, Соң-Көл ж.б. жайлоолор жайгашкандыгы маалым. XIX к.орто ченинде аталган аймакта кыргыздын сарыбагыш, саяк, бугу, тынымсейит, черик, моңолдор, басыз уруулары мекендешчү.


Кийин XIX кылымдын 70-жж. бул аймакка  азык, кушчу, кыпчак ж.б уруулар ооп келишет. 


XIX к. 50-60-жж. Кочкор ойунда Төрөгелди баатыр башкарган сарыбагыштардын темир-черикчи уругу турчу. Саяк уруу-уруктары Кочкордун күн батыш бөлүгүн, Жумгал, Ак-Талаа жана Тогуз-Торо өрөөндөрүн мекендешчү. Соң-Көл жайлоосу да саяктарга тиешелүү эле. 


1866-жылдын башына  карата черик уруусу 6 миң түтүндү түзүп, Нарын дарыясынан ары түштүктү карай Кашкарга кетчү кербен жолго жакын аймактарда   көчүп конуп жүрүшчү.


Он-Арча, Оттук суулары менен Нарын дарыясынын ортосундагы ойдуңдар, төрдөгү капчыгайлар, Кичи Нарындын бойлору, Солтон-Сары, Кара-Саз, Тарагай  жайлоолору – бугу-тынымсейиттерге таандык эле.

          Моңолдор уруу-уруктары  ар кайсы жерде чачыранды болуп, Ак-Талаанын тескейинде, Жогорку Нарындын сол тарабынан тартып, Ат-Башынын башына чейинки кокту-колоттор менен түзөң жерлерди жердешчү. Адеп 1867-68-жж. Жети-Суу областына караштуу Токмок, Ысык-Көл уезддери уюшулганда  Ички Теңир-Тоодо волосттор түзүлгөн: Темир-Болот волосту (Кочкор), Сарыбагыш волосту (Нарын), Эсенгул волосту (Ат-Башы), Борукчу волосту (Кочкор), Курманкожо волосту (Жумгал), Кулжыгач волосту (Жумгал), Саяк волосту (Ак-Талаа, Тогуз-Торо), Нарын волосту (Нарын), Черик волосту (Ат-Башы).           

     
 XIX кылымдын алгачкы он жылдыгында калктын санынын табигый өсүшүнө байланыштуу жергиликтүү элдин өтүнүчү боюнча жаңы волосттор түзүлүп, алардын  саны да көбөйгөн болчу.   

Экинчи бап.     “Ажыбек баатыр жана Үмөтаалы Ормон хан уулу”.  Бул баптын биринчи параграфында Ажыбек баатырдын кыргыз жеринин чегин коргоодогу ролу берилген. Ажыбек баатыр XIX к.орто ченинде Ата Журттун көз каранды эместиги үчүн каны-жанын аябай күрөшкөн, кыргыздын өз алдынча мамлекетин түзүү аракетине бараандуу салым кошкон чыгаан инсандардын бири.
  
 Эл оозунда айтылып калган санжыра-баяндарга, уламыш кептерге караганда ал болжолу  1800-ж. жарык дүйнөгө келген. 

       
Элдик санжырада айтылгандай Ажыбек баатыр Кокон ханынан келген буйрук-жарлыктарды аткарбай, Курткадагы бектердин айтканын укпай калкын каалагандай башкарып, касташкан душмандан өз убагында калкалай  алган. Андыктан кокондук төрөлөр дагы, Кашкарлык кожолор дагы, Синьцзяндагы Цинь императорунун - Кытай богдыханынын наместниги – генерал-губернатору дагы ага абдан аяр, сак мамиле кылып, ынтымак түзүүгө аракет кылышканы талашсыз. 

    
 Ажыбек баатыр Ормон хандын жан аяшпас эң жакын досу эле. Ал тургай Ормонду хан көтөрүүдө зор роль ойногон.

           Ажыбек баатырдын ишмердигинин дагы бир багыты Кашкар, Кулжа ж.б. калааларга кыргыз айылдарын аралап өткөн кербен жолу,  Байыркы Улуу Жибек жолунун  бир канаты менен байланыштуу болгон. Ажыбек баатыр Чыгыш Түркстанга өткөн соода жолун көзөмөлдөп, кербендерди ууру-каракчыга тонотпой Кытайга жеткирип, алардан  акы, туяк пул алуу менен элин баккан. 

     
Жыйынтыктап айтканда, диссертацияда Ажыбек баатырдын элине өтөгөн эмгеги зор экендиги,  эң башкысы, ал кыргыз жеринин кыйырын жоодон коргоп, бейпил, тынч турмушту камсыз кылууну көздөгөндүгү көрсөтүлгөн. 
     
Ал эми  экинчи жана  үчүнчү параграфтар Үмөтаалы Ормон хан уулунун коомдук-саясий ишмердигинин башталышы жана көз каранды эместик үчүн күрөшүн камтыйт.                

    
 XIX кылымдын орто ченинде кыргыз тарыхында олуттуу роль  ойногон чыгаан инсандардын бири Үмөтаалы Ормон хан уулу. Анын өз атасы Ормон 1842-жылы аркалык кыргыз уруулары бугу, сарбагыш, саяк, солто, азык, моңолдор, черик, кушчу, саруу ж.б. уруу-уруктардын чоң бийлери катышкан курултайда хан көтөрүлүп, 1855-жылы көз жумганга чейин хан атагын алып жүргөн. 

     
XIX кылымдын орто ченинде орус чиновниктеринин жазган кабарына караганда 1862-жылы Үмөтаалы бийлик жүргүзгөн сарыбагыш уруу бирикмеси төрт уруу-уруктан куралган. 1) Эсенгул эли, 2) өзүнчө топтогу азыктардын майда топтору, 3) Черикчи (манабы Төрөгелди баатыр). 4) Надырбек (манабы Калыгул). Ал эми сарыбагыш-тынайларды Жантай “хан” башкарчу.     

    
 Адегенде эле айта кете турган нерсе Үмөтаалынын элине кылган эң башкы эмгеги орус аскерлеринин Ала-Тоодо адепки активдүү аракеттери башталган 1856-жылдан тартып 1867-жылга чейин дээрлик 10 жылдан ашык убакыт аркалык кыргыздардын бир бөлүгүнүн көз каранды эместик үчүн күрөшүнө жол башчылык кылганында турат. 

     
Үмөтаалынын коомдук-саясий ишмердигинин туу чокусу 1863-1867- жж. туура келет. Дээрлик төрт жылга созулган бул мезгилди    XIX к. аркалык кыргыздардын көз каранды эместик, эгемендик үчүн күрөшүнүн акыркы баскычы катары карасак болот. Себеби дал ушул мезгилде Ички Теңир Тоодо толугу менен Үмөтаалынын бийлиги орноп, өз алдынчалыктын белгилери даана  байкалган. Бул кезде кокондук хан, бектер дагы, кашкарлык кожолор дагы, Чыгыш Түркстандагы Цин-маньчжур төрөлөрү (цянь-цюнь) дагы, орус генералдары дагы Үмөтаалынын ички иштерине киришүүгө кудурети жетпей, бийлигин чектей албай турушту. Асыресе алардын акыркысы - орус аскеринин баскынчыл жортуулдарын ооздуктоо, элинин көз каранды эместигин коргоо Үмөтаалынын көңүл өйүгөн башкы көйгөйү, негизги максатына айланган.

         Анын Ата Журт алдында өтөгөн эң башкы эмгеги элибиздин эгемендик, мамлекеттик көз каранды эместик үчүн кылымдар бою жүргүзгөн күрөшүнө олуттуу салым кошкондугунда, XIX к. экинчи жарымында бул өңүттө акыркы жана чечкиндүү аракеттерди жасагандыгында турат.

Үчүнчү бап. ”Турдуке баатыр, Осмон датка жана Чоко Кайду уулу.”

Бул баптын биринчи параграфында Турдуке баатырдын Ата Журт алдында өтөгөн эмгеги көрсөтүлөт. Аксай, Арпа, Ат-Башы, Какшаал, Тоюн өрөөндөрүн мекендеген кыргыздардын XIX кылымдагы дагы бир чыгаан инсаны Турдуке баатыр. Ал айтылуу Ажыбек баатыр 1856-жылы көз жумгандан кийин 6 миң түтүн Черик уруусунун чоң  манабы мансабына ээ болгон. 

Турдуке (Турдумамбет) Тоймат уулу болжолу 1817-1820-жылдардын аралыгында туулуп, 1880-1885-жылдарда көз жумган. Анын өмүрүнүн көбү Аксай, Арпа, Какшаал, Кашкар тарапта өткөн. Ошондуктан ал жаш  кезинен тартып ошол аймактардагы орчундуу окуялардын күбөсү болгон. Ажыбек баатыр - аталаш агасы,  атак-даңктын баа-баркын билген болгондуктан 14-15 жашынан тартып ар дайым  жоого каршы жортуулдарда, аш–тойлордо анын жанында жүрүп, аскердик өнөрдү, урмат-сыйдын сырларын үйрөнүп, атак-даңктын баа-баркын билип, жакшы таалим-тарбия алган. 

     
Турдуке баатыр 16-17 жашка келип, бойго жеткен кезинен тартып Кокон хандыгынын аскерлеринин Ак-Талаа, Ат-Башыга алгачкы жортуулдарына каршы күрөшкө аралаша баштайт. Мындай аракеттер 50-жылдардын экинчи жарымында, Турдуке баатырдын «заманында»  бөтөнчө күч алат. Бул кезде сөз жүзүндө Куртка бегине караштуу саяктардын чоро уругун Тайлак баатырдын уулу, эл арасында өтө таасирдүү, кадыр-барктуу Осмон датка, кулжыгач уругун Эралы уулу Түлөөкө, иман уругун Байтөрө Жаманак уулу, бугу–тынымсеиттерди, калмаакыларды Буйлаш уулу Найман, Аликенин балдары Алжан менен Эр Табылды, чериктерди Турдуке баатыр башкарчу.       

    
 Жогоруда айтылгандай Ажыбек баатыр 1856-жылы көз жумгандан соң черик уруусун, Турдуке баатыр башкара баштаган эле. Ал дагы Ажыбек баатырдын жолун улап, өз элин өзгөлөрдүн,  жат өлкөлөрдүн кысымынан коргоого кам көрөт. Бул үчүн биринчи кезекте Куртка чебиндеги кокондук бек менен жоолашып кагылышууга туура келди. Бул тууралу кызыктуу маалыматтардын  кыйласын кезинде Чокон Валиханов жазып кеткен болчу. 

    
 Турдуке баатыр кезеги келгенде Чыгыш Түркстандагы: Кашкар, Какшаал, Хотан, Үч Турпан, Ак-Суу аймактарындагы Цинь  аскерлеринин  да жолун тороп, кытай төрөлөрүнүн зордук-зомбулуктарына катуу каршылык көрсөтүп турчу. Атүгүл кээде ал  көп сандаган кыргыз жигиттери менен аксым  кытай төрөлөрү жайгашкан калааларды камап, алдын ала жакшылап даярдалган, жүрүштөрдү  уюштурчу.

    
 60-жылдардын алгачкы жылдарынан тартып Ала-Тоо аймагында  абал кескин өзгөрө баштайт. Ысык-Көл  өрөөнүндө бийлигин биротоло бекемдеп, Сары өзөн Чүйдөн кокондуктарды сүрүп чыккан соң орус аскерлери эми Ички Теңир Тоолук кыргыздарды каратууга киришет. 1863-жылы орус бийлиги Ички Теңир Тоону жакын арада каратуу үчүн аскердик багытта жер чалып иликтөө ишин баштаган. Бул үчүн топтолгон кошуун «Кашкар отряды» деп аталып, ага Россия армиясынын башкы штабынын капитаны Проценко кол башчылык кылды. 

     
Ошондой оор шартта 5-6 миң түтүн чериктердин чоң манабы Турдуке баатыр башында турган бийлери Ала-Тоо аскер округунун акими Г.А. Колпаковскийге атайын кат жөнөтүшкөн. Ал катта мындай деп жазылыптыр: «Черик уруусунун чоң жана кичине манаптары жалпы макулдугубуз менен Найман Ажыбековго  жана Улуке Асановго Сизден бизди букаралыкка кабыл алуу жөнүндө өтүнүү үчүн ишеним көрсөттүк; черик уруусу эң аз дегенде 5000 түтүндөн кем эмес.

     
Төрт тараптагы биздин баардык коңшуларыбыздан кордук көрүп, зордук-зомбулуктарынан тажагандыктан, биз манап Боромбай сыяктуу бир улуу элдин карамагына баралы, жалпы кеңешип жана макулдашып бугулар сыяктуу Улуу Падышанын  букарасы бололу деп чечтик, жана ушул максатта сизге бир нече манап кишилерди бизди букаралыкка кабыл алуу тууралуу сизден өтүнүү үчүн жөнөттүк».

    
 Черик уруусунун манаптарынын мындай кайрылуу каты Россия империясынын чөлкөмдөгү стратегиялык максаттарына төп келген  жана пайдалуу болгон. Жогорудагыдай каттардын бир нечесин Турдуке баатыр кийинчерээк да жиберген. Акыры падыша өкмөтү черик уруусун Россиянын курамына киргизүү жөнүндө  чечим кабыл  алып, алардан өз өкүлдөрүн Омск калаасына жөнөтүүнү жана ант берүүнү талап кылган. Көп өтпөй черик уруусунун Турдуке баатыр ж.б. манап, бийлеринин өкүлдөрү 1863-ж. күзгө жуук Омскиге келишет. 1863-ж 13-октябрда алар черик уруусунун Россия императорунун  букаралыгына өтө тургандыгы тууралу ыйык куранды кармап ант беришкен экен.
     
Ошентип, 70-жылдардан тартып черик уруу-уруктары экиге: Ат-Башы, Нарындык жана Какшаал, Кашкарлык чериктерге бөлүнө баштайт. Россия менен Кытайдын ортосунда чек аралар атайын түзүлгөн  келишимдердин негизинде такталган соң  алардын Аксай, Ат-Башыны жердеген бир бөлүгү Россиянын карамагында, Какшаал, Кашкар тараптагылары Якуб-бектин мамлекетин кыйраткан Кытайдын, т.а. Цинь империясынын  ээлигинде калышты. 

    
 Ал эми экинчи параграфта XIX к. 50-60-ж.ж. кыргыз элинин коомдук-саясий турмушунда олуттуу роль ойногон чыгаан инсандардын бири Осмон датканын көз каранды эместик үчүн күрөшү көрсөтүлөт.

     
Ал айтылуу Тайлак баатырдын уулу. Тайлак баатыр XIX к. 20-ж.ж. Ички Теңир Тоону Цинь баскынчыларынан коргоп чечкиндүүү күрөш жүргүзгөн, Чыгыш Түркстандын жергиликтүү калкынын Жангир кожо жол башчылык кылган боштондук кыймылына активдүү колдоо көрсөткөн. 30-жылдардын башында Кокондук сарбаздардын адепки жортуулдарынын маалында  элин эгемендик үчүн күрөшкө көтөргөнү белгилүү. 

     
Осмон датканын чоң атасы Ырыскул бий, бабалары Тоймат бий, Жанболот баатыр XVIII к. саяк уруу бирикмесинин Ата Журтту  жоодон коргогон атактуу жол башчылардан болушкан. Жалпы саяк  уруу-уруктары  XIX к.  өтө чоң аймакты: Ак-Талаа, Тогуз-Торо, Кетмен-Төбө, Жумгал, Суусамыр, Кочкор өрөөндөрүн, Көлдүн тескейин мекендешчү. Алардын саны Белек Солтоноевдин жазганына караганда 10 миң түтүндү түзчү. 1865-ж. Осмон датка Ала-Тоо аскер округунун орус бийлиги менен  сүйлөшүүлөрдү жүргүзгөндө ошол 10 миң түтүн элдин атынан байланышка чыккан. 

    
 Осмон датка болжолу 1816-1820-жж. аралыгында туулган. Ата-бабалары Тоймат бий, Жанболот баатыр, Ырыскул бий, Тайлак баатыр бир нече кылымдардан бери башкарып келе жаткан  саяктардын бир канаты чоролор ал кезде Нарын дарыясынын ортоңку агымындагы Ак-Талаа, Тогуз-Торо, Арпа, Соң-Көл өрөөндөрүн мекендешчү.      

    
Чоң окумуштуу А.Хасановдун жазганы боюнча Тайлак баатыр өлгөндө уулу Осмон 13 жашта экен. Элдик санжырада “Тайлак баатыр тогуз аял алып, 8 балалуу болгон. Алардын арасынан Осмон деген уулу тың чыгып көп жылдар бою эл бийлеген”, - деп айтылат.        

      
40-жылдардын аягы – 50-жылдардын башында Осмон датканын коомдук–саясий ишмердигинин жаңы этабы – негизги баскычы башталат дээр элек. Ушул жылдарда ал даңазалуу атасынын ордун басып, өзүнүн акылмандыгы, эр жүрөктүгү, чечкиндүүлүгү ж.б. артыкча касиеттери, ийкемдүү саясатчылыгы аркылуу калкынын бейпил  турмушта жашоосу үчүн  такай кам көргөн камкор жол башчы катары кадыр-баркка ээ болду, алыс жакындагы агайин-тууган урууларга таанылды. Эми аны бөлөк уруу жол башчылары да урматтап-сыйлап, аны менен ынтымак-ымала кыла башташат.  Алсак, айтылуу Ормон хан өз ара ынтымакты чыңдоо, Чоро саяктарын колго алыш үчүн тун уулу Үмөтаалыны Осмон датка менен достоштурган.                         

       XIX кылымдын 50-ж. экинчи жарымында Осмон датканын аркалык кыргыздардын арасында атагы чыгып, Ак-Талаа, Тогуз-Торону жердеген элин өз бетинче өкүмдар сыпатында каалагандай башкарып турду.

     
60-жылдардын башында Осмон датканын өмүр жолунун жаңы баскычы башталат. Бул мезгилге Осмон датканын жаңы баскынчыларга – орус оторчуларына каршы көз каранды эместик үчүн чечкиндүү күрөштүн демилгечиси, уюштуруучусу, жетекчиси жана активдүү катышуучусу болуусу мүнөздүү.

   
 Үчүнчү параграфта Чоко баатырдын Кыргызстандын тарыхындагы ээлеген орду туурасында кеп уланат.

    
 Кыргыз Республикасынын  Борбордук мамлекеттик архивиндеги сакталган документтердин биринде Чоко баатырдын туулган жылы тууралу так маалымат сакталган. Аталган архивдин 93-фондундагы – Мамлекеттик думага шайлоочуларды шайлоо боюнча Пржевальск уезддик комиссиясына таандык даректе мындай кабар бар: «1906-жыл, 26-июнь, биз Пржевальск уездине караштуу Эсенгул волостунун бүткүл курамдын 2/3 бөлүгүнөн көбүрөөк сандагы волосттук шайлоочулары Коргон–Таш колотунда өткөн волостук жыйында (топто) биздин волосттон ушул эле волосттун №5-айылынын кыргызы Чоко Кайдуевди шайладык деп чечим чыгардык. Ал 52 жашта, элдин ишеничине ээ болгон ак пейил адам (киши), мал багуу жана аштык айдоо менен алектенет. Орусча сүйлөй алат, ошондой эле орусча окуганды жана жазганды билет. Андай билимди ал өз алдынча окуп үйрөнгөн». Демек, Чоко Кайду уулу 1854-жылы туулган.

         
Жогоруда айтылгандай Чоко Кайду уулу 1854-жылы Ысык-Көлдүн күңгөйүндө, ата-бабалары ак сөөк тектүү үй-бүлөдө төрөлгөн. Кадимки Тагай бийден тараган түпкү аталары Манап бий, Үчүкө, Маматкул бий, Болот бий, Эсенгул бий, Ниязбек бий кыйла кылым эл бийлеген билермандар - чыгаан инсандар болгону маалым. Чоң атасы Ырыскул бий, атасы Кайду да XIX к. 50-60-жылдарында өздөрүнө караштуу 2-3 миң түтүн элди башкарышкан.

      
Белгилүү болгондой 60-жылдардын экинчи жарымынан тартып Россиядан көчүп келген орус, украин дыйкандары Ысык-Көлдүн күңгөйүндөгү суусу мол, дыйканчылыкка ыңгайлуу ойдуңдарга отурукташа баштаган. Аларды жакшы жерлерге жайгаштыруу үчүн колониалдык администрация кам көрүп, атайын чечим боюнча жергиликтүү элди мурдагы конуш-журттарынан сүрүп чыгарган. Натыйжада Тору-Айгыр менен Улакол сууларынын батыш тарабында жашаган Ырыскулбек, Кайдуга караштуу 2000 түтүндөн ашуун эл Ысык-Көлдүн күңгөйдөгү конуштарынан кол жууп Кочкордон ары Нарын, Ат-Башыга көчүшөт .

    
 Мында көчүп келген элди бир нече жыл мурда Ырыскулбек менен Кайду удаалаш көз жумгандыктан адегенде Кайдунун иниси Осмон башкарып турат. Бирок акырындап бийлик Чокого оой баштайт да 1880-ж. Осмон дүйнөдөн өткөндө ал агайын-тууган арасында аттуу-баштуу адамга айланат. Анткени ал буга чейин кыйла такшалып, эл башкаруунун сырларын өздөштүрүүгө үлгүргөн, кысталыш учурларда ажаат ачып элдин керегине жараган, калыстыгы, акыйкаттыгы менен калкына таанылган.

    
 Алсак, адеп Шабдан баатыр аны өзүнө жакындата баштаган. Кээ бир санжыралардагы кабарга караганда Шабдан баатыр 1875-1876-жж. Ферганага, Алайга барганда Чоко анын жанында жүргөн эң жакын жигити болгон. 

    
 Шабдан баатыр 1878, 1879 жана 1880-жылдары өз жигиттери менен Ат-Башыга коюлган орус кошуунунун курамында Ат-Башы, Аксай, Арпа өрөөндөрү аркылуу өткөн чек араны тактоодо, бекемдөөдө активдүү роль ойногон. 

    
 Айта кете турган нерсе ошондогу Шабдан баатыр, Чоко баатыр аралашып такталган чек ара азыркы учурда да КЭР менен КРнын ортосундагы чек ара сыпатында өз милдетин өтөөдө.

XIX к. 90-жылдарында Чоко Кайду уулунун коомдук-саясий ишмердигинде жаңы баскыч башталат. Себеби дал ушул мезгилден тартып ал колониалдык бийликтин жергиликтүү органдарына тартылып, эл башкаруу ишине расмий түрдө активдүү аралаша баштаган болчу.

    
 Чоко баатыр болуштукка адепки жолу болжолу 1891-жылы шайланат. Ал эми 1894-жылы кайрадан экинчи ирет Эсенгул волостунун башкаруучусу мансабына арзыган. Анын экинчи мөөнөттө жасаган эмгегинин үзүрү катары эскере кетүүчү жагдай 90-жылдардагы аймактык-административдик өзгөртүүлөрдүн, айыл-кыштак аталыштарынын, бекет, мейманкана, мектеп, медресе, кара жол курулуштарынын, базар, жарманке уюштуруунун, европалык жашоо ыңгайын жайылтуунун ал анык демилгечиси жана ишке ашыруучусу болду.

     
 Ички Теңир Тоодо өзүнчө уезд түзүү өтүнүчү менен кыргыздар колониалдык бийликке кайрылып турушкан. Бул маселени талкуулаган жыйындарды көбүн эсе Чоко баатыр башкарчу. 

    
1896-ж. жайында Чоко баатыр жалган жалаа менен 5 жылдык мөөнөткө сүргүнгө айдалат. Дээрлик 5 жыл толугу менен ал Балкашка жакын Төмөнкү-Иле волостунда сүргүндө жүрүптүр. Сүргүндө жүргөндө Чоко баатыр орустар менен достошуп, орус тилин, орусча жазганды, окуганды, сүйлөгөндү үйрөнөт. 

    
 Айылдаш санжырачылардын айтканына караганда Чоко баатыр сүргүндө жүргөндө орус социал-демократтары, алардын идеялары, ой-максаттары менен жакындан таанышкан, Россияда келечекте боло турган өзгөрүүлөрдөн кабар алган, европалык маданият, жашоо образы тууралу түшүнүгү түптөлгөн. 

    
Чоко баатырдын эң башкы сиңирген эмгеги – кыргыз элинин ич ара ынтымагын чыңдоону, ички биримдигин бекемдөөнү көздөгөн алгылыктуу аракеттери десек эч кандай аша чапкандыкка жатпайт. 

    
 Диссертациянын корутунду бөлүмү. Ички Теңир Тоолук кыргыздардын тарыхындагы чыгаан инсандардын ролу боюнча төмөндөгүдөй тыянактар чыгарылды:

· Адамзат коомунун өсүп өнүгүүсүндө ар бир адам активдүү роль ойногону анык.

·  Ата Журтубуздун келечек тагдырын, өнүгүү өңүтүн аныктаган кескин өзгөрүүлөр, бири-бири менен тыкыс байланышы бар олуттуу окуялар оголе көп болуп өтпөдүбү. Андыктан мурдагы замандан айырмаланган оош-кыйышы арбын оомалуу-төкмөлүү ал мезгилди өзүнчө доор катары кароо кажет.

· Чыгаан инсандардын ишмердиги калайык калктын мүдөө-тилектери, ой-максаттары менен дал келген, эң башкысы алар элдин жапырт колдоосуна арзыгандыгы белгиленет.    
·  ХIХ к. 40-жылдарында жалпы аркалык кыргыздардын Кокон хандыгына көз каранды эместигин жарыялап, өз алдынча хандыгын түзүүгө чечкиндүү түрдө киришип, казак ханы Кененсарынын чапкынынан эл, жерди коргосо, Ажыбек баатыр менен Турдуке баатыр 50-жылдарда Кокондук аким-бектерин Курткадагы чебине корголоого мажбур кылганы баса белгиленет. 

· Ал эми 50-жылдардын экинчи жарымынан тартып Ала тоодо орус аскерлеринин баскынчыл аракеттери башталганда аларга жан аябай катуу каршылык көрсөткөн кыргыздардын алгачкы кармаштарына Үмөтаалы жетекчилик кылганы. Үмөтаалы кийинчэрээк Осмон датка менен бирге орус оторчуларына каршы күрөштү улантткандыгын баса белгилөө керек.  

· ХIХ к. 60-ж.ж. аяк ченинде чөлкөмдөгү саясий кырдаал Россиянын пайдасына өзгөрүп, үстөмдүгү биротоло орногон соң мындагы кыргыздардын улуктары күчтөрдүн тең салмактуулугуна жараша Ата Журттун келечегине кедерги болбогудай оңтойлуу жолду тандашкандыгы, эми алардын башкы максаты калайык калкын бөөдө кыргындан сактоо, тынч жашоосу, өсүп-өнүгүүсү үчүн кам көрүүсү баса көрсөтүлөт. 

· Ички Теңир Тоолук ири инсандардын ичинен айтылуу Ниязбектин сегиз бегинин бири Ырыскулбектин небереси Чоко Кайду уулу өзүнүн өткүрлүгү, таамай так айткан сөзүнүн курчтугу, айкөлдүгү  жөн билгилиги ж.б. адамкерчилик асыл сапаттары менен элге,  замандын өктөм талаптарына шайкеш келип, жалпы кыргыз элинин түпкү кызыкчылыктарын коргоого багытталган деп так айтууга болот.

Негизги сөздөр: Ички Теңир Тоо, уруу-уруктар, чыгаан инсандар, чыгаан инсандардын ишмердиги, коомдук-саясий турмуш, көз каранды эместик үчүн күрөш. 


Бул диссертациялык иште чыгаан инсандардын ишмердүүлүгүн обьективдүү баалоо маселесинин калыптануусунда, чыгаан инсандардын ролун мындан ары дагы  терең изилдөө талап кылат жана теориялык планда кандай актуалдуу болсо, практикалык планда да ошондой деңгээлде. Изилдөөнүн обьектиси болуп  XIX к. орто чени – XX к. башындагы Ички Теңир Тоонун ири жалпылыктарынын, топторунун арасынан артыкча касиеттеринин, асыл сапаттарынын, акылмандыгынын, алысты көрө билген көсөмдүгүнүн аркасында иргелип чыккан чыгаан инсандардын коомдук – саясий ишмердүүлүгү каралган. Ал Кыргызстанда  Кокон хандыгынын бийлик жүргүзгөн жана Орус падышачылыгынын басып алуу мезгилиндеги тарыхий процесстерди өзүнө камтыйт.


Диссертациядагы жаңылыктын негизги элементи катары, көп жылдар бою, бөтөнчө советтик мезгилде Кыргызстандын тарыхында чыгаан инсандардын ролу жана ээлеген орду илимий иштерде субьективдүү себептер менен изилденбей тарыхтын бүктөмүндө калып атүгүл реакциячыл күчтөр катары тескер мүнөздөлүп келгени менен аныкталат. Натыйжада унутта калган чыгаан инсандардын коомдук – саясий ишмердигин, өрнөктүү өмүр жолун биринчи жолу өзүнчө бир чөлкөмдүн – Ички Теңир Тоонун мисалында, тагдыр чечээр окуяларга бай өзгөчөлөнгөн доордун алкагында ар тараптан комплекстүү изилдөө, XIX к. орто чени – XX к. башы ченде алардын кыргыздардын социалдык – экономикалык, саясий жана руханий жактан өнүгүүсү, жаркын келечеги үчүн өтөгөн эмгеги, көргөн камкордуктары, элинин түпкү кызыкчылыктарына шайкеш кылган кызматы, баскынчыларга каршы көз каранды эместик үчүн күрөштөргө жетекчилик кылышы, коңшу элдер, башка мамлекеттер менен мамиле түзүүдөгү ролу баса белгиленген.


Диссертациялык иштин негизги максаты XIX к. орто чени – XX к. башындагы  Ички Теңир Тоолук кыргыздардан чыккан чыгаан инсандардын коомдук – саясий көп кырдуу ишмердигин изилдөө, чарбалык – маданий турмушунда алардын ээлеген ордун жана ролун архивдик жана сейрек кездешүүчү материалдардын, ошондой эле башка тарыхий булактардын негизинде тагыраак чечмелеп, ачып берүү болуп саналат.


Изилдөөлөрдүн жыйынтыгында ар бир чыгаан инсан ар башка мезгилде өмүр сүргөнүнө карабастан алардын коомдук – саясий ишмердиги өз доорунун өзгөчөлүктөрүнө шайкеш келип, жалпы кыргыз элинин түпкү кызыкчылыктарын коргоого багытталган экендиги такталды.


Диссертациялык иш кириш сөздөн, үч баптан, корутундудан, пайдаланылган адабияттардын тизмесинен турат.

РЕЗЮМЕ

ТОКОБАЕВА ГУЛНУРА ШЕЙШЕНОВНА

Роль выдающихся личностей в общественно-политической жизни кыргызов и их борьбе за независимость Внутреннего Тенир Тоо 

(середина Х1Х – начало ХХ вв.) диссертация на соискание ученой степени кандидата исторических наук по специальности 07.00.02 – Отечественная история.

Ключевые слова: Внутренний Тенир-Тоо, род-племя, выдающиеся личности, деятельности выдающихся личностей, общественно-политическая жизнь, борьба за независимость.

Необходимость более глубокого изучения и дачи объективной оценки деятельности и роли выдающихся личностей, обусловили актуальность данной диссертационной работы, как в теоретическом, так и в практическом плане.

Объектом исследования явилась общественно-политическая деятельность выдающихся личностей середины Х1Х – начала ХХ вв. Внутреннего Тянь-Шаня, выдвинувшимся из народа ввиду особых личных качеств, человеческих ценностей, мудрости, дальновидности. Этот период охватил исторические процессы властвования над Кыргызстаном Кокандского ханства и завоевания его Русским самодержавием.

Основным элементом новизны диссертации является, то, что в научных исследованиях на протяжении многих лет, особенно в советский период, роль и место выдающихся личностей в истории  Кыргызстана по субъективным причинам не исследовались, более того они отрицательно характеризовались как реакционные силы. В результате общественно-политическая деятельность выдающихся личностей, еще остающихся в забвении, их биография впервые рассматривается в контексте одного региона – Внутреннего Тенир Тоо, комплексно исследуется в связи с судьбоносными событиями, середины Х1Х – начала ХХ веков, социально-экономическим, политическим и духовным развитием кыргызов, всесторонне показано их служение на благо светлого будущего, забота об интересах и чаяниях народа, роль как вождей в борьбе за независимость с иноземными захватчиками, а также в деле установления взаимоотношений с соседними народами и государствами. 

Основная цель диссертационной работы исследования многосторонней общественно-политической деятельности выдающихся кыргызских личностей Внутреннего Тенир Тоо середины Х1Х начала ХХ веков, их место и роль в художественно-культурной жизни на основе архивных и редких материалов, а также других исторических источников.

В результате исследования установлено, что общественно-политическая деятельность выдающихся личностей, живших каждый в свое время, соответствовала особенностям эпохи, была направлена на защиту интересов кыргызского народа.

Диссертационная работа состоит из введения, трех глав, заключения, и списка использованной литературы. 

SUMMARY 

TOKOBAEVA GULNURA SHEISHENOVNA

The Role of Prominent Figures in Social and Political Life of the Kyrgyz People and their Fight for Independence of the Inner Tenir Too

(middle of the 19th – beginning of  the 20th centuries) Historical Sciences Candidate’s Thesis for the Specialty 07.00.02 – Local History.

Key words: Inner Tenir Too, kin-tribe, outstanding people, outstanding people activity, social and political life, fight for independence.

The topicality of the present thesis, both in theoretical and practical aspect, is conditioned by the necessity of more profound studying and giving impartial assessment of the activity and role of prominent figures.

The subject of research is the social and political activity of the prominent figures who lived in the middle of the 19th – the beginning of the 20th centuries in the Inner Tien-Shan and rose from the people due to their peculiar personal characteristics, human valuables, wisdom and foresight. This period covered the historical processes connected with the governance of Kokand Khanate in Kyrgyzstan as well as its conquest by Russian Monarchy. 

The principal element of thesis novelty is the fact that for many years, and especially in the Soviet period, the role of the prominent figures in Kyrgyzstan history was not investigated for subjective reasons; moreover, they were characterized negatively as reactionary forces. As a result, the social and political activity of the prominent figures (who still have been in oblivion) and their biographies are, for the first time, studied in the context of one region – the Inner Tenir-Too; the thesis offers integrated research, connected with the earthshaking events of the middle of 19th – the beginning of 20th centuries, of social and economical,  political and spiritual development of Kyrgyz people; comprehensive demonstration of their services for the benefit of future, care about the interests and expectancies of people as well as their role in the fight for independence against the foreign invaders and in establishing relations with their neighboring nations and countries. 

The main goal of the thesis work is the investigation of all-around social and political activity of the prominent Kyrgyz figures of the Inner Tenir-Too who lived in the middle of the 19th – the beginning of the 20th centuries, and their role in the artistic and cultural life based on the rare and archival data as well as other historical sources. 

As a result of the research, it was found out that the social and political activity of the prominent figures, each of whom lived in their own times, was in line with the epoch specific features and was focused on the protection of Kyrgyz people interests. 

The thesis work includes the introduction, three chapters, conclusion and bibliography.                            

